
Partisipante Suku Beiseuc preokupa ho kazu krime no kazu sivíl ne’ebé prosesu la’o kle’ur 

Iha 27 Fevereiru 2020, JSMP realiza treinamentu kona-ba Demokrásia no Asesu ba Justisa 

Formál iha suku Beiseuc, Postu Administrativu Tilomar, Munisípiu Covalima. 

Partisipante sira kompostu hosi membru konsellu suku, komunidade no reprezentante grupu feto 

sira. Totál partisipante hamutuk ema na’in 31 ne’ebé kompostu hosi feto na’in 12 no mane na’in 

19. 

“Treinamentu ne’e nu’udar forma ida atu hakle’an liu tan koñesimentu membru sira estrutura 

suku no komunidade sira-nian kona-ba matéria no asuntu relevante kona-ba sira-nia knaar 

lorloron nian iha setór lejizlativu no justisa. Meiu ida ne’e nu’udar mekanizmu ida ne’ebé bele 

promove dezempeñu serbisu membru sira estrutura suku nian atu bele kontribui ho di’ak liu tan 

ba dezenvolvimentu nasionál iha nível suku,” dehan Casimiro dos Santos, Diretór Interinu 

JSMP. 

Materia treinamentu ne’ebé aprezenta durante sesaun treinamentu ne’e kobre kestaun 

demokrásia, knaar órgaun soberania sira iha Timor-Leste, partisipasaun públiku iha prosesu halo 

lei no oinsa asesu ba justisa formal iha Timor-Leste. Aleinde ne’e, JSMP mós aprezenta kna’ar 

Juis, Ministériu Públiku, Defensór Públiku, Advogadu Privadu no Polísia.  

 

Iha sesaun husu no hatan, komunidade no konsellu suku Beiseuc hato’o sira-nia preokupasaun 

relasiona ho kazu krime no sivíl ne’ebé  la’o kle’ur liu.  

“Hanesan komunidade iha área rural ami iha preokupasaun balun ba kazu krime no kazu sivíl 

ne’ebé nia prosesu kle’ur liu. Vítima sira ne’ebé maka afeita hosi krime ida hakarak teb-tebes 

sira-nia prosesu ne’e la’o lalais. Tanba iha kazu krime ne’ebé akontese la’o kle’ur liu bele mós 

afeita ba vítima haluha ona faktu akontesimentu,” dehan Saturnino Cardoso Maia, Xefe suku 

Beiseuc.  

Aleinde preokupasaun ne’e, komunidade ho membru konsellu suku mós preoukupa tebes ho 

karta notifikasaun hosi tribunál ne’ebé entrega fali ba polísia atu notifika parte sira maibé ikus 

polísia entrega fali ba suku tanba polísia laiha transporte atu lori notifikasaun sira ne’e ba parte 

sira. Maibé dalaruma notifikasaun hirak ne’e mós tau de’it iha suku tanba kestaun distansia entre 

sede suku no parte sira nia hela fatin dook. Kestaun hirak ne’e, tuir partisipante sira bele 

kontribui mós ba prosesu la’o kle’ur iha tribunál. 

 



 
 

 

Xefe Suku, Sr. Saturnino Cardoso Maia iha ninia intervensaun, haktuir katak nia parte agradese 

tebes ba JSMP tanba bele aprova pedidu suku Beiseuc nian hodi bele realiza treinamentu ne’e 

iha sira-nia suku. Materia ne’ebé JSMP fornese ne’e importante no relevante tebes ba sira-nia 

knaar lorloron nian nu’udar membru konsellu suku.  

 

Xefe suku ne’e rekoñese katak komunidade Suku Beiseuc falta tebes informasaun sira hanesan 

JSMP fahe ne’e, tanba durante ne’e komunidade sira enfrenta problema barak. Prolema sira ne’e 

relasiona ho kazu krime no sivíl sira balun mak hanesan oho malu, violénsia doméstika, divórsiu 

nomós kazu sira seluk tan. Nune’e ho treinamentu ida ne’e membru estrutura suku no 

komunidade sira bele iha ona koñesimentu ne’ebé di’ak liu tan ba mekanizmu sira oinsa bele 

trata ka prosesa sira-nia kazu tuir dalan legál nian. 

 

Iha enseramentu, JSMP mós husu ba partisipante sira atu hatutan tan informasaun hirak ne’ebé 

sira hetan ba membru komunidade sira ne’ebé la marka prezensa iha treinamentu ne’e. Nune’e, 

informasaun sira ne’e bele to’o ba ema hothotu iha suku Beiseuc. JSMP mós husu atu respeita 

ema seluk nia direitu tuir prinsipíu demokrasia hodi respeita lei sira ne’ebé vigora no bainhira sai 

hanesan vítima ka suspeitu ba krime ruma bele halo prosesu tuir dalan legál no tenke kolabora ho 

justisa atu nune’e bele rezolve kazu sira tuir sistema justisa formál ne’ebé iha ona. 

 

 

Atu hetan informasaun liutan favór kontaktu direitamente:  

Sr. Casimiro dos Santos  

Diretór Ezekutivu Interinu JSMP  

Email: casimiro@jsmp.tl  

Telefone: 77257466 | 3323883  

Website: http://jsmp.tl/ 

